DON GAETANO

Appena arbànno juorno, don Gaetano, 

cu’ ’o canto appassiunato ‘e n’aucelluzzo

ca’ zumpettiava ‘ncoppa ‘a loggia soja 

senteva ‘a sveglia e ringrazziava a Dio

p’ ’o juorno nuovo ca steva ‘a schiarà.

Quant’era sfizziusiéllo ‘o passariéllo!..

Na capuzzèlla

culor manto di monaco

‘e ppénne marruncine,

nu marruncino chiaro,

o’ piétto janco janco comm’ ’a neve

e ‘e zampetèlle quase culor rosa.

…E ghiéva puzzulianno ‘int’ ’o tturreno 

addo’ truvava sempe ‘e mullechèlle 

ca don Gaetano ‘a dint’ ’o salviètto

a sera primma jeve a scutulià.

‘St’auciéllo  lle teneva cumpagnia 

mentre ‘o ccafè saglieva ‘ncopp’ ’o ffuoco. 

Cu’ isso, ‘on Gaetanino, ce parlava,

 e nce faceva sempe ammasciatella:

“ Và  addu Ninuccia mia, pòrtale chisti vase

dincéllo c’ ’a m’aspetta sempe lla’….”

Po’ se  faceva ‘a barba, se vesteva; 

l’urdemo surzo ‘a dint’ ’a machinetta, 

nu segno ‘e croce…

e ghieva ‘int’ ’o ciardine a faticà 

                                            a ‘nfino ca sunava miez’ juorno.

Doppo mangiato nu murzillo ‘e rrobba, 

n’ ’a fumatella ‘e pippa all’aria aperta

e si scappava, ‘e vvote,

na partitella ‘e carte cu’ ll’amice.

 ‘A sera era ‘o cchiu’ triste d’ ‘a jurnata !

- Tutt’ ‘e ricorde tornano ‘a chell’ora  

quando se campa ‘int’ ’o silenzio amaro

’e na  casa vacante! -

Quanta cunziglie e quanta spiegazione 

c’aveva dato a tutt’ ’o vicinato, 

chist’ommo ‘e munno!.. 

A chi n’aiuto a chi n’avvertimento. 

…E  llà addo steva ‘o ffèle

cu’ n’a parola addeventava mèle.

…E llà addo stevo ’a croce 

cu’ nu surriso riturnava ‘a pace.

Ogge nun è accussi!…

……………………………………………

…E s’addurmette ‘nzieme cu’ ‘e ricorde 

chella serata ‘e vierno malandrino! 

                                            Quanno ‘a matina appriesso, 

                                            appena arbanno juorno, 

                                            ‘ncopp’ a luggetta ‘nfosa d’ ’a rusata. 

                                            l’auciello puntualmente riturnaje;

                                            vedenno ca nusciuno ‘o rispunneva

jette a guardà ‘int’ ’e ssenghe d’ ’a fenesta;

cantai cchiù fforte pe’ se fa’ senti’

ma ‘o vicchiariello nun ‘o  deva retta;

durmenno a suonno chino ‘ncoppa a seggia, 

pareva ca redeva!..

Un’anema e curaggio, l’auciello se menaje

e n’coppa ‘a mano fredda se pusaje. 

Cantaje cchiù de na vota, ‘o pizzecaje

ma don Gaetano steva fermo llà.

S’era addurmuto cu’ nu pizzo ‘a rriso

pe’ se scetà cuntento ‘nmparaviso. 

                                            Saje pe’ Ninuccia che felicità 

                                            quann’ ‘o vedette appresentarse llà?!..

